
FOYDALANUVCHI KELISHUVI 

(OMMAVIY OFERTA) 

 

«Way II Management» mas’uliyati cheklangan jamiyati (bundan buyon matnda «WAY II» 

deb yuritiladi) mazkur hujjatni e’lon qiladi. Ushbu hujjat O‘zbekiston Respublikasi Fuqarolik 

kodeksining 369-moddasiga muvofiq zarur hajmdagi muomala layoqatiga ega bo‘lgan jismoniy 

shaxslarga, shuningdek O‘zbekiston Respublikasi rezidenti bo‘lgan yuridik shaxslarga (bundan 

buyon matnda Foydalanuvchilar deb yuritiladi) qaratilgan ommaviy oferta hisoblanadi. WAY II 

mazkur ofertani quyida bayon etilgan shartlarda aksept qilgan har bir Foydalanuvchi bilan ushbu 

Foydalanuvchi kelishuvini (bundan buyon matnda Kelishuv deb yuritiladi) tuzgan deb hisoblash 

niyatini bildiradi. 

Kelishuv Operatorning har qanday Foydalanuvchiga quyida ko‘rsatilgan shartlarda 

Foydalanuvchi kelishuvini tuzish haqidagi ommaviy taklifi (ofertasi) hisoblanadi. Foydalanuvchi 

Platformadan foydalanishdan oldin mazkur Kelishuv bilan to‘liq tanishib chiqishi shart. Ilovada 

ro‘yxatdan o‘tish, Platformaning har qanday funksiyalari va dasturiy imkoniyatlaridan foydalanish 

Foydalanuvchi tomonidan mazkur Kelishuvning to‘liq va so‘zsiz qabul qilinganligini anglatadi. 

 

 

Atamalar va ta’riflar 

Atama Ta’rif 

«WAY II» (Operator) «Way II Management» mas’uliyati cheklangan jamiyati — Platforma 

Operatori (STIR: 311 062 534). Yuridik manzili: O‘zbekiston 

Respublikasi, Toshkent shahri, Yashnobod tumani, Maxtumquli 

ko‘chasi, 64/2-uy. Platformaning apparat-dasturiy majmuasi 

tomonidan avtomatik rejimda amalga oshiriladigan harakatlar WAY II 

harakatlari deb e’tirof etiladi. 

«Platforma» WAY II tomonidan ishlab chiqilgan, Foydalanuvchilarga Aktivlarni 

sotib olish, ulardan foydalanish va ularni tasarruf etish imkonini 

beruvchi Way Invest mobil ilovasi. Platforma dasturiy vosita 

hisoblanadi va huquq hamda majburiyatlarning mustaqil subyekti 

bo‘lib chiqmaydi. 

«Ro‘yxatdan o‘tish» Platformada Shaxsiy kabinet yaratish jarayoni bo‘lib, u 

Foydalanuvchiga Platforma funksiyalaridan foydalanish imkonini 

beradi. Ro‘yxatdan o‘tganlik haqida Foydalanuvchi SMS-xabar orqali 

xabardor qilinadi. 

«Avtorizatsiya» Foydalanuvchi Shaxsiy kabinetga kirishida telefon raqamini va 

Foydalanuvchining ro‘yxatdan o‘tgan aloqa telefon raqamiga 

yaratiladigan hamda yuboriladigan bir martalik parolni kiritish yoki 

PIN-kodni kiritish orqali uni identifikatsiya va autentifikatsiya qilish 

jarayoni. 

«Hisob qaydnomasi» Foydalanuvchining Avtorizatsiyasini va Shaxsiy kabinetga kirishini 

ta’minlovchi ma’lumotlari majmui. 



Atama Ta’rif 

«Shaxsiy kabinet» Platformaning har bir Foydalanuvchi uchun shaxsiy, individual va 

uchinchi shaxslar uchun yopiq bo‘lgan, Aktivlarni sotib olish, ulardan 

foydalanish va ularni tasarruf etish, shuningdek WAY II va boshqa 

Foydalanuvchilar bilan muloqot qilish uchun xizmat qiluvchi bo‘limi. 

«Foydalanuvchi» Tegishli harakatlarni amalga oshirish uchun zarur hajmdagi muomala 

layoqatiga ega bo‘lgan jismoniy shaxs (voyaga yetganlik jismoniy 

shaxs fuqarosi bo‘lgan davlat qonunchiligi bilan belgilanadi) yoki 

mazkur Kelishuvda belgilangan tartibda Platformada Ro‘yxatdan 

o‘tgan yuridik shaxs. 

«Aktiv» O‘zbekiston Respublikasi rezidenti bo‘lgan yuridik shaxsning ustav 

fondidagi (ustav kapitalidagi) ulush (hissa). 

«Bitimni rasmiylashtirish» Foydalanuvchining Aktivni oldi-sotdi (boshqacha tarzda 

begonalashtirish) shartnomasini tuzishga qaratilgan harakatlari. 

«Sotuvchi» Platformaning texnik vositalaridan foydalangan holda Aktivni 

Platforma orqali boshqa Foydalanuvchiga begonalashtiruvchi 

Foydalanuvchi. 

«Maxfiylik siyosati» Foydalanuvchilarning shaxsga doir ma’lumotlarini yig‘ish, ularga 

ishlov berish va ularni saqlash tartibini, shuningdek WAY II 

tomonidan Foydalanuvchining shaxsga doir ma’lumotlarini uchinchi 

shaxslarning qonunga xilof ravishda kirishi, yo‘q qilishi, o‘zgartirishi, 

to‘sib qo‘yishi, nusxa ko‘chirishi, tarqatishi va boshqa g‘ayriqonuniy 

harakatlaridan himoya qilish uchun ko‘riladigan tashkiliy va texnik 

choralarni belgilovchi WAY II hujjati. Platformada joylashtiriladi. 

«Elektron tasdiqlash» Foydalanuvchining Shaxsiy kabinetda mazkur Kelishuvda nazarda 

tutilgan identifikatsiya va autentifikatsiya vositalaridan (SMS-xabarda 

yuboriladigan bir martalik parol; PIN-kod; biometrik identifikatsiya, 

shu jumladan MyID xizmati va yuzni tanish (Face ID) orqali) 

foydalangan holda amalga oshiradigan, Taraflar tomonidan 

Foydalanuvchining qo‘lda qo‘ygan imzosining analogi deb e’tirof 

etiladigan harakati. 

«Shirkat» «WAY II MANAGEMENT VA KOMPANIYA KOMMANDIT 

SHIRKAT» kommandit shirkati. 

«Kelishuv» Platformadan foydalanish tartibi va shartlarini belgilovchi mazkur 

Foydalanuvchi kelishuvi va unga ilovalar. 

 

 

Kelishuvda ushbu bo‘limda ta’riflanmagan atamalar qo‘llanilishi mumkin. Bunday holatda 

atama Kelishuv matniga muvofiq talqin qilinadi. Kelishuv matnida atamaning bir ma’noli talqini 

mavjud bo‘lmagan taqdirda O‘zbekiston Respublikasi qonunchiligida belgilangan talqinga amal 

qilinadi. 

 



1. Kelishuv predmeti 

1.1. Mazkur Kelishuv Platformadan foydalanishda yuzaga keladigan WAY II va 

Foydalanuvchi o‘rtasidagi, shuningdek Foydalanuvchilar o‘rtasidagi muloqot qismidagi 

munosabatlarni tartibga soladi. 

1.2. Mazkur Kelishuv Foydalanuvchi va Sotuvchi o‘rtasida yuzaga keladigan hamda ular 

o‘rtasida tuzilgan bitimning bitim taraflari tomonidan majburiyatlarning bajarilishi va (yoki) to‘liq 

bajarilmasligi qismidagi oqibatlari bilan bog‘liq munosabatlarni tartibga solmaydi. 

1.3. Mazkur Kelishuvga ilovalar uning ajralmas qismi hisoblanadi. Mazkur Kelishuvga 

Maxfiylik siyosati ilova qilinadi. 

1.4. Platformaning alohida funksiyalaridan foydalanishni tartibga soluvchi qoidalar, 

reglamentlar, siyosatlar va boshqa hujjatlar Platformada joylashtirilgan va Foydalanuvchilarning 

Shaxsiy kabinetiga bildirishnoma yuborilgan paytdan boshlab mazkur Kelishuvning ajralmas 

qismiga aylanadi. Bunday hujjatlar mazkur Kelishuvga zid bo‘lishi mumkin emas; ziddiyat 

mavjud bo‘lgan taqdirda mazkur Kelishuv shartlari qo‘llaniladi. 

2. Ro‘yxatdan o‘tish va Avtorizatsiya 

2.1. Platformadan foydalanish uchun jismoniy shaxs bo‘lgan Foydalanuvchi o‘z telefon 

raqamini (keyinchalik u Platformaga kirish uchun login hisoblanadi) kiritish, telefon raqamini 

SMS-xabar yordamida tasdiqlash va «Davom etish» tugmasini bosish orqali Ro‘yxatdan o‘tishi 

lozim, shundan so‘ng Foydalanuvchi o‘zining pasport ma’lumotlarini kiritadi va MyID xizmati 

orqali identifikatsiyadan o‘tadi. MyID xizmati orqali identifikatsiya va autentifikatsiya 

muvaffaqiyatli yakunlanganda Foydalanuvchi o‘zining Shaxsiy kabinetiga kirish uchun PIN-kod 

o‘rnatadi. 

2.1.1. Platformada Ro‘yxatdan o‘tar ekan, Foydalanuvchi o‘zining shaxsga doir 

ma’lumotlarini yig‘ish, ularga ishlov berish va ularni saqlashga, shuningdek WAY II tomonidan 

Foydalanuvchining shaxsga doir ma’lumotlarini Sotuvchi sifatida ishtirok etuvchi Platformaning 

boshqa Foydalanuvchilariga tegishli bitimni tuzish va ijro etish uchun zarur hajmda uzatilishiga 

rozilik beradi. 

2.1.2. Foydalanuvchi o‘zining shaxsga doir ma’lumotlariga WAY II tomonidan ishlov 

berilishiga so‘zsiz rozilik beradi. Foydalanuvchi WAY II-ga bildirishnoma yuborish orqali ushbu 

rozilikni qaytarib olishga haqli. Agar rozilikning qaytarib olinishi xizmatlar ko‘rsatishni davom 

ettirishni imkonsiz qilsa, bu mazkur Kelishuvning 6.2-bandida nazarda tutilgan tartibda mazkur 

Kelishuvni bekor qilish uchun asos hisoblanadi. 

2.1.3. Foydalanuvchi WAY II-dan o‘zi ko‘rsatgan mobil telefon raqamiga SMS-xabarlar 

orqali axborot xabarlarini olishga rozilik beradi. 

2.2. Shaxsiy kabinetga kirish uchun PIN-kodni Foydalanuvchi mustaqil ravishda o‘rnatadi. 

WAY II PIN-kod va boshqa kirish vositalarini shakllantirishda ularga nisbatan talablar (uzunligi, 

ruxsat etilgan belgilar, o‘zgartirish davriyligi va boshqalar) qo‘yishga haqli. 

2.3. Kelishuv Taraflari mazkur Kelishuvni tuzish va ijro etish uchun zarur hajmdagi 

muomala layoqatiga ega ekanliklarini kafolatlaydi. 

2.4. Foydalanuvchining Hisob qaydnomasi Platformaga kirish uchun zarur va yetarli 

ma’lumot hisoblanadi. 



2.5. Yuridik shaxs bo‘lgan Foydalanuvchini Ro‘yxatdan o‘tkazish bunday yuridik shaxsning 

vakolatli shaxsi tomonidan vakilning vakolatlarini tasdiqlovchi hujjatlarni majburiy taqdim etgan 

holda shaxsan kelish tartibida (WAY II ofisida) amalga oshiriladi. 

2.6. O‘n to‘rt yoshga to‘lmagan voyaga yetmaganlar manfaatlarini ko‘zlab harakatlar qilish. 

2.6.1. Platformada o‘n to‘rt yoshga to‘lmagan voyaga yetmaganlar manfaatlarini ko‘zlab 

harakatlar qilishga faqat ularning qonuniy vakillari tomonidan bolaning tug‘ilganlik haqidagi 

guvohnomasining skan-nusxasi taqdim etilgan taqdirda yo‘l qo‘yiladi. Qonuniy vakil taqdim 

etilgan ma’lumotlarning haqqoniyligi, shuningdek Platformada voyaga yetmagan shaxs 

manfaatlarini ko‘zlab amalga oshiriladigan harakatlarning oqibatlari uchun to‘liq javobgar bo‘ladi. 

2.7. O‘n to‘rt yoshdan o‘n sakkiz yoshgacha bo‘lgan voyaga yetmaganlar manfaatlarini 

ko‘zlab bitimlar tuzish. 

2.7.1. O‘n to‘rt yoshdan o‘n sakkiz yoshgacha bo‘lgan voyaga yetmaganlar tomonidan 

bitimlar tuzishga O‘zbekiston Respublikasi Fuqarolik kodeksida belgilangan tartibda yo‘l 

qo‘yiladi. Bunday bitimlar WAY II ofisiga shaxsan kelish orqali, voyaga yetmagan shaxsning 

shaxsi va yoshini tasdiqlovchi hujjatlarni, shuningdek qonuniy vakillarning ushbu turdagi bitimni 

tuzishga roziligini majburiy taqdim etgan holda shaxsan kelish tartibida rasmiylashtiriladi. 

2.7.2. Mazkur Kelishuvning 2.6 va 2.7-bandlari qoidalari «Foydalanuvchi» atamasining 

ta’rifida nazarda tutilgan muomala layoqati hajmiga qo‘yiladigan talabdan istisno hisoblanadi. 

3. Bitimlar tuzish 

3.1. Bitimni rasmiylashtirish 

3.1.1. Platforma yordamida Foydalanuvchi Aktivni va Aktiv haqidagi ma’lumotlarni 

qidirishi, Aktivni sotib olishi va (yoki) begonalashtirishi mumkin. 

3.1.2. Bitimni rasmiylashtirishda Foydalanuvchi Aktivni sotib olayotgan Sotuvchi bilan 

bevosita shartnomaviy munosabatlarga kirishadi. 

3.1.3. Bitimni rasmiylashtirar ekan («Shartnomani rasmiylashtirish» tugmasini yoki boshqa 

shunga o‘xshash tugmani bosish orqali), Foydalanuvchi quyidagilarni tasdiqlaydi: 

1) Aktiv haqidagi ma’lumotlar (miqdori, nominal qiymati, sotish qiymati) unga to‘liq 

hajmda yetkazilgan, shu jumladan u ulushi (hissasi)ni sotib olayotgan yuridik shaxsning 

ma’lumotlari, shuningdek bunday yuridik shaxsning ta’sis hujjatlari bilan tanishgan; 

2) u mazkur Kelishuv bilan to‘liq tanishib chiqqan, uning shartlarini tushunadi, 

shuningdek Sotuvchi bilan tuziladigan shartnomaning predmeti va shartlarini tushunadi 

hamda ular bilan rozi; 

3) u Sotuvchi bilan tuziladigan shartnomaning barcha muhim shartlari bilan tanishgan; 

4) u Platforma orqali investitsiya faoliyatini amalga oshirish xatarlarini qabul qiladi. 

3.1.4. Aktivning oldi-sotdi (yoki begonalashtirishning boshqa shakli) shartnomasini 

imzolash Elektron tasdiqlash orqali amalga oshiriladi. 

3.2. Shaxsiy hisobvaraqni to‘ldirish va Aktiv uchun haq to‘lash 

3.2.1. Aktivlar uchun haq to‘lash maqsadida WAY II Foydalanuvchiga Shaxsiy kabinetda 

o‘z shaxsiy hisobvarag‘ini boshqarish imkoniyatini taqdim etadi. 



3.2.2. Foydalanuvchi shaxsiy hisobvaraqni to‘lovlarni qabul qilish operatorini jalb qilgan 

holda, shuningdek bank muassasalari orqali to‘ldiradi. Foydalanuvchiga hisoblangan dividendlar, 

shuningdek Aktivlarni sotishdan tushgan pul mablag‘lari ham Foydalanuvchining shaxsiy 

hisobvarag‘iga tushadi. 

3.2.3. Shaxsiy hisobvaraqni bank plastik kartasidan to‘ldirish faqat Foydalanuvchiga tegishli 

bo‘lgan, SMS-xabardor qilish raqami sifatida Foydalanuvchi Platformada Ro‘yxatdan o‘tishda 

ko‘rsatgan telefon raqami ro‘yxatdan o‘tkazilgan bank plastik kartasidan amalga oshirilishi 

mumkin. 

3.2.4. WAY II Foydalanuvchiga tegishli bo‘lmagan bank plastik kartasidan kelib tushgan 

mablag‘larni qabul qilishni rad etishga haqli. Agar bunday mablag‘lar to‘lov tizimi tomonidan 

baribir o‘tkazilgan bo‘lsa, ular bank plastik kartasi egasining yozma arizasiga ko‘ra ariza kelib 

tushgan paytdan boshlab 15 (o‘n besh) kalendar kun ichida, ushbu pul o‘tkazmasi uchun xarajatlar 

(shu jumladan, lekin ular bilan cheklanmagan holda: banklar, to‘lov tizimlari operatorlarining 

komissiyalari va boshqalar) ushlab qolingan holda, o‘tkazma amalga oshirilgan kartaga 

qaytariladi. 

3.2.5. Shaxsiy hisobvaraqni bank muassasalari orqali to‘ldirishda Foydalanuvchi 

«To‘lovchi» grafasida o‘z ma’lumotlarini to‘g‘ri ko‘rsatilishini ta’minlashi shart. 

3.2.6. Platformada Aktivlar uchun haq to‘lash naqd pulsiz pul mablag‘lari bilan, Platformada 

shartnoma tuzilgan paytda Foydalanuvchining shaxsiy hisobvarag‘idan pul mablag‘larini Sotuvchi 

foydasiga hisobdan chiqarish yo‘li bilan amalga oshiriladi. 

3.2.7. Aktivni realizatsiya qilish chakana savdo hisoblanmasligini inobatga olib, 

Foydalanuvchiga kassa cheki berilmaydi. 

3.2.8. Aktivning narxi O‘zbekiston Respublikasining milliy valyutasi — so‘mda 

ko‘rsatiladi. 

3.2.9. Aktivlarning narxlari Sotuvchilar tomonidan belgilanadi. 

3.2.10. Shaxsiy hisobvaraqni to‘ldirishda undiriladigan to‘lov tizimlarining komissiyasi 

Foydalanuvchining (omonatchining) xarajati hisoblanadi va u tomonidan to‘lanadi. WAY II 

ko‘rsatilgan komissiyalarni Foydalanuvchiga qoplamaydi. 

3.3. Aktivni begonalashtirish 

3.3.1. Foydalanuvchi o‘zining Aktivini yoki uning bir qismini boshqa Foydalanuvchiga yoki 

uchinchi shaxsga, agar bunday Aktiv ilgari Foydalanuvchi tomonidan Platformada sotib olingan 

bo‘lsa, berishi (sotishi, hadya qilishi) mumkin (ikkilamchi sotish). 

3.3.2. Aktivlarni Platformada birlamchi joylashtirish Aktivlar mulkdorlari tomonidan 

Sotuvchi va WAY II o‘rtasida alohida tuziladigan shartnoma asosida amalga oshiriladi. 

3.3.3. Aktivni berish qonunchilikda belgilangan cheklovlarni (boshqa Foydalanuvchilarning 

imtiyozli huquqi va boshqalar) hisobga olgan holda Platformada tegishli bitimni tuzish yo‘li bilan 

amalga oshiriladi. 

3.3.4. Aktivni sotish uchun Foydalanuvchi sotishga taklif etilayotgan Aktivning miqdorini 

foizlarda (yoki hissalarda) va uning qiymatini (sotish qiymatini) o‘zbek so‘mida ko‘rsatgan holda 

Aktivni Shaxsiy kabinetning «Sotish» bo‘limida joylashtirishi lozim. Foydalanuvchi Aktivning 



oldi-sotdi shartnomasi tuzilgunga qadar istalgan vaqtda Aktivni Shaxsiy kabinetning «Sotish» 

bo‘limidan o‘chirish orqali uni sotishdan voz kechishga haqli. 

3.3.5. Yuridik shaxs ustav fondidagi ulushlar (hissalar)ning boshqa mulkdorlarining 

imtiyozli huquqi qismidagi qonunchilik talablarini inobatga olib, qonunchilik va tegishli yuridik 

shaxsning ta’sis hujjatlarida belgilangan muddat davomida Aktivni sotib olish faqat bunday 

yuridik shaxs ustav fondidagi ulushlar (hissalar)ning boshqa mulkdorlari uchun ochiq bo‘ladi. 

Imtiyozli huquqning amal qilish muddati tugaganidan so‘ng Aktivni sotib olish cheklanmagan 

doiradagi Foydalanuvchilar uchun ochiq bo‘ladi. 

3.3.6. Yuridik shaxs ustav fondidagi ulushlar (hissalar)ning boshqa mulkdorlari imtiyozli 

huquqini amalga oshirish maqsadida Aktivni sotishga taklif etish haqidagi bildirishnoma tegishli 

Foydalanuvchilarning Shaxsiy kabinetlariga yuboriladi. Bildirishnomada Aktiv haqidagi 

ma’lumotlar (ulush miqdori, narxi), shuningdek Foydalanuvchi Aktivni sotib olishga bo‘lgan 

imtiyozli huquqini amalga oshirishi mumkin bo‘lgan muddat ko‘rsatiladi (bundan buyon matnda 

Bildirishnoma deb yuritiladi). Foydalanuvchi Bildirishnoma bilan o‘z vaqtida tanishish uchun 

mustaqil ravishda javobgar bo‘ladi va Platformaga kirish imkoniyatini yo‘qotganligi, mobil 

qurilmani yo‘qotganligi, aloqa mavjud emasligi, safarga ketganligi va WAY II-ning harakatlari 

(harakatsizligi) bilan bog‘liq bo‘lmagan boshqa sabablarga ko‘ra u bilan tanishish imkoniyati 

bo‘lmaganligini asos qilib keltira olmaydi. Bildirishnoma Foydalanuvchining Shaxsiy kabinetiga 

kelib tushgan paytdan boshlab yetkazilgan hisoblanadi. Qo‘shimcha ravishda WAY II 

Foydalanuvchiga Shaxsiy kabinetga Bildirishnoma kelib tushganligi haqida Foydalanuvchi 

Platformada Ro‘yxatdan o‘tishda ko‘rsatgan telefon raqamiga SMS-xabar yuborishi mumkin. 

3.3.7. Foydalanuvchi imtiyozli huquqning amal qilish muddati davomida Aktivni sotib olishi 

yoki Bildirishnoma ostidagi tegishli «Voz kechish» tugmasini bosib, sotib olishdan voz kechishi 

mumkin. Agar Foydalanuvchi imtiyozli huquqning amal qilish muddati davomida Aktivni sotib 

olmagan va sotib olishdan voz kechmagan bo‘lsa, ko‘rsatilgan muddat tugaganidan so‘ng 

Foydalanuvchi Aktivni sotib olishdan voz kechgan hisoblanadi. 

3.3.8. Bitim tuzilganidan va Aktivning oldi-sotdi shartnomasi mazkur Kelishuvning 3.1-

kichik bo‘limiga muvofiq imzolanganidan so‘ng Aktivning shartnomaviy qiymati miqdoridagi pul 

mablag‘lari Foydalanuvchining shaxsiy hisobvarag‘idan hisobdan chiqariladi va Sotuvchi-

Foydalanuvchining shaxsiy hisobvarag‘iga kelib tushadi. 

3.3.9. Foydalanuvchi o‘ziga tegishli Aktivni (hissani) boshqa shaxsga faqat Foydalanuvchi 

ushbu Aktivni Platformada sotib olgan kundan yoki Foydalanuvchi ushbu Aktivni boshqa 

Foydalanuvchidan hadya sifatida olgan kundan boshlab 30 (o‘ttiz) kalendar kun o‘tganidan keyin 

bepul berishga (hadya qilishga) haqli. Ko‘rsatilgan muddat tugaguniga qadar tegishli Aktivga 

nisbatan bepul berish (hadya qilish) funksiyasi Foydalanuvchi uchun mavjud bo‘lmaydi. 

Foydalanuvchi o‘z Aktivini uchinchi shaxsga bepul berish (hadya qilish) niyatida bo‘lganda, 

Foydalanuvchi bunday uchinchi shaxsning Platformada Foydalanuvchi sifatida Ro‘yxatdan 

o‘tishini ta’minlashi lozim. 

3.3.10. Aktivni bepul berish to‘g‘risidagi bitimni tuzish uchun Foydalanuvchi (Hadya 

qiluvchi) Shaxsiy kabinetning «Sotish» bo‘limida «Bepul berish» opsiyasini tanlaydi hamda Aktiv 

foydasiga bepul berilayotgan Foydalanuvchining (Hadya oluvchining) pasport ma’lumotlarini, 

shuningdek qaysi Aktivni va qanday ulushda bepul berish niyatida ekanligini ko‘rsatadi. 



3.3.11. WAY II Hadya oluvchining pasport ma’lumotlari bo‘yicha uni Platforma 

Foydalanuvchilari orasidan qidiradi va Hadya oluvchi ro‘yxatdan o‘tgan Foydalanuvchi sifatida 

aniqlangan taqdirda, Hadya qiluvchi-Foydalanuvchiga Bitimni rasmiylashtirishni davom ettirish 

imkoniyatini beradi. Hadya oluvchi Foydalanuvchilar bazasida aniqlanmagan taqdirda WAY II 

Foydalanuvchiga Bitimni rasmiylashtirishni rad etadi. 

3.3.12. Foydalanuvchi Aktivni uchinchi shaxsga bepul berish orqaga qaytarib bo‘lmasligini 

va Aktiv berilganidan so‘ng Foydalanuvchi Aktivga bo‘lgan har qanday huquqlardan, shu 

jumladan dividendlar olish huquqidan mahrum bo‘lishini anglaydi. 

3.3.13. Foydalanuvchilar Aktiv soliq to‘lashdan bo‘yin tovlash maqsadida bepul berilgan 

yoki bepul olingan taqdirda bunday bo‘yin tovlash uchun mustaqil ravishda javobgar bo‘lishlarini 

hamda bunday bitimning nizolashilishi, haqiqiy emas deb topilishi, pul mablag‘larini 

qaytarishning imkonsizligi bilan bog‘liq xatarlarni, shuningdek bunday bitimdan kelib chiqadigan 

boshqa xatarlarni o‘z zimmalariga olishlarini anglaydilar. Foydalanuvchilar WAY II-ga bunday 

bitimlarni tuzishlari natijasida yetkazilgan zararni, shu jumladan WAY II-ga nisbatan taqdim 

etilgan da’volar, talabnomalar va qo‘llanilgan jarimalar summalarini qoplash majburiyatini 

oladilar. 

3.4. Aktivning o‘tishi 

3.4.1. Aktiv Foydalanuvchidan uchinchi shaxsga qonunga ko‘ra, meros bo‘yicha, sud qarori 

bo‘yicha, vakolatli davlat organining qarori bo‘yicha yoki notarial tasdiqlangan nikoh shartnomasi 

asosida o‘tgan taqdirda, Foydalanuvchining huquqiy vorisi Aktivni huquqiy vorisga qayta 

rasmiylashtirish uchun WAY II-ga shaxsan kelish tartibida murojaat qilishi lozim. 

4. Pul mablag‘larini yechib olish 

4.1. Foydalanuvchi istalgan vaqtda shaxsiy hisobvaraqdan pul mablag‘larini quyidagilarga 

yechib olish uchun ariza berishi mumkin: 

1) agar Foydalanuvchi jismoniy shaxs bo‘lsa — o‘zining bank plastik kartasiga; 

2) agar Foydalanuvchi yuridik shaxs bo‘lsa — bank hisobvarag‘iga. 

4.2. Jismoniy shaxs bo‘lgan Foydalanuvchi pul mablag‘larini yechib olish uchun arizani 

faqat o‘ziga tegishli bo‘lgan, ilgari Foydalanuvchi tomonidan Platformada ro‘yxatdan o‘tkazilgan 

bank plastik kartasiga yoki Foydalanuvchi tomonidan WAY II-ga yuborilgan notarial tasdiqlangan 

arizada ko‘rsatilgan boshqa to‘lov rekvizitlariga berishi mumkin. 

4.3. Yuridik shaxs bo‘lgan Foydalanuvchi ariza berishda pul mablag‘lari yechib olinishi 

lozim bo‘lgan o‘z hisob-kitob hisobvarag‘ining bank rekvizitlarini ko‘rsatadi. Mablag‘larni 

uchinchi shaxslarning bank hisobvaraqlariga yechib olishga yo‘l qo‘yilmaydi. 

4.4. Mablag‘larni yechib olish to‘g‘risidagi ariza WAY II tomonidan u berilgan paytdan 

boshlab 90 (to‘qson) bank kuni ichida ijro etilishi lozim. Mablag‘larni yechib olish to‘g‘risidagi 

ariza ijro etilayotganda bank va to‘lov tizimlari tomonidan komissiya ushlab qolinishi mumkin, u 

Foydalanuvchining xarajati hisoblanadi. 

4.5. Foydalanuvchining shaxsiy hisobvarag‘i jamg‘arma omonati yoki bank hisobvarag‘i 

hisoblanmasligini, shaxsiy hisobvaraqdagi pul mablag‘lari esa WAY II-ning foydalanishida 

bo‘lmasligini inobatga olib, WAY II ushbu pul mablag‘lariga hech qanday foizlar yoki dividendlar 

hisoblamaydi. 



5. Taraflarning huquq va majburiyatlari 

5.1. Foydalanuvchi: 

5.1.1. Uning Shaxsiy kabinetidan uning Hisob qaydnomasidan foydalangan holda amalga 

oshirilgan har qanday harakat Foydalanuvchining o‘zi tomonidan amalga oshirilgan harakat 

hisoblanishini anglaydi. 

5.1.2. Platformada o‘z Hisob qaydnomasidan harakatlarni amalga oshirar ekan, mazkur 

Kelishuv matni bilan tanishganligini tasdiqlaydi va uning shartlarini bajarish majburiyatini oladi. 

5.1.3. O‘z loginini (telefon raqamini), PIN-kodini va boshqa kirish vositalarini uchinchi 

shaxslarga bermaslik majburiyatini oladi hamda ularning saqlanishi uchun mustaqil ravishda 

javobgar bo‘ladi. 

5.1.4. Shaxsiy kabinetda o‘zi haqida haqqoniy, aniq va to‘liq ma’lumotlarni taqdim etishi va 

ushbu ma’lumotlarni dolzarb holatda saqlab turishi lozim. 

5.1.5. Foydalanuvchining Hisob qaydnomasidan foydalangan holda Shaxsiy kabinetga 

ruxsatsiz (Foydalanuvchi tomonidan ruxsat berilmagan) kirishning har qanday holati va (yoki) 

Shaxsiy kabinetga kirish maxfiyligining har qanday buzilishi (buzilish gumoni) haqida WAY II-

ni zudlik bilan xabardor qilishi shart. 

5.1.6. Shaxsiy kabinetga kirish to‘sib qo‘yilganda, o‘chirilganda va (yoki) to‘xtatib 

turilganda Platformada Hisob qaydnomasini qayta yaratishga haqli emas. 

5.1.7. Platforma yordamida sotib olingan Aktivlar yuzasidan barcha talablar tegishli 

Sotuvchiga qo‘yilishini anglaydi. 

5.1.8. Platformadan foydalanishda O‘zbekiston Respublikasi qonunchiligiga va investitsiya 

faoliyatini tartibga soluvchi xalqaro normalarga, shuningdek uchinchi shaxslarning huquq va 

manfaatlariga rioya qilish majburiyatini oladi. 

5.1.9. Mazkur Kelishuvning mazmuni bilan Platformada Ro‘yxatdan o‘tishdan oldin, unga 

kiritilgan o‘zgartishlar bilan esa Platformada navbatdagi bitimni amalga oshirishdan oldin 

tanishishi shart. 

5.1.10. Uning Shirkatdagi ishtirokini tugatish tartibi va shartlari, shu jumladan ishtirokchilar 

(kommanditchilar) tarkibidan chiqish va hissa (ulush) qiymatini to‘lash Shirkatning ta’sis 

shartnomasi bilan belgilanishini anglaydi. 

5.2. WAY II: 

5.2.1. Platformadan foydalangan holda g‘ayriqonuniy harakatlarni aniqlash va ularning 

oldini olish bo‘yicha har qanday oqilona choralarni ko‘rishga haqli. 

5.2.2. Foydalanuvchining shaxsini va vakolatlarini tasdiqlovchi hujjatni (skan-nusxalarini) 

so‘rashga haqli. 

5.2.3. Foydalanuvchi tomonidan taqdim etilgan bank kartasi va telefon raqami haqidagi 

ma’lumotlarning haqqoniy emasligi uchun javobgar bo‘lmaydi. 

5.2.4. Mazkur Kelishuvga uning 12-bo‘limida nazarda tutilgan tartibda bir tomonlama 

o‘zgartishlar kiritishga haqli. 



6. Kelishuvning buzilishi 

6.1. Foydalanuvchi tomonidan mazkur Kelishuv buzilgan va (yoki) g‘ayriqonuniy harakatlar 

amalga oshirilgan taqdirda WAY II Foydalanuvchi qoidabuzarlikni bartaraf etgunga qadar 

Foydalanuvchining Shaxsiy kabinetini to‘sib qo‘yish yoki Foydalanuvchining Platformadan 

foydalanish funksional imkoniyatlarini cheklash huquqiga ega. 

6.2. Foydalanuvchi tomonidan mazkur Kelishuv jiddiy buzilgan va (yoki) g‘ayriqonuniy 

harakatlar amalga oshirilgan taqdirda WAY II bu haqda Foydalanuvchini Shaxsiy kabinetga xabar 

yuborish orqali xabardor qilgan holda mazkur Kelishuvni bir tomonlama bekor qilish huquqiga 

ega. WAY II tomonidan mazkur Kelishuvni bekor qilish to‘g‘risida qaror qabul qilinganda 

Foydalanuvchiga shaxsiy hisobvaraqdagi pul mablag‘lari mazkur Kelishuvning 4-bo‘limida 

belgilangan muddatlarda, to‘lov tizimlari va banklarning komissiyalari chegirilgan holda 

qaytariladi. Foydalanuvchining Aktivlari bilan operatsiyalar ularning keyingi muomalasi masalasi 

Foydalanuvchi, WAY II va Aktiv uning ulushi (hissasi) hisoblangan yuridik shaxs o‘rtasidagi 

muzokaralar yo‘li bilan hal etilgunga qadar to‘xtatib turiladi. 

7. E-mail orqali xabarlar yuborish siyosati 

7.1. Platformadan foydalanar ekan, Foydalanuvchi axborot va reklama xususiyatidagi 

xabarlarni SMS-xabarlar, Shaxsiy kabinetdagi bildirishnomalar, push-bildirishnomalar orqali, 

shuningdek, agar Foydalanuvchi tomonidan taqdim etilgan bo‘lsa, elektron pochta manzili orqali 

olishga rozilik beradi. 

7.2. Agar Foydalanuvchi axborot va reklama xususiyatidagi xabarlarni olishdan voz 

kechishni istasa, u bu haqda WAY II-ga info@wayllgroup.com manzili orqali xabar berishga 

haqli. 

7.3. Foydalanuvchining axborot va reklama xususiyatidagi xabarlarni olishdan voz kechishi 

mazkur Kelishuvni ijro etish uchun yuborilishi zarur bo‘lgan bildirishnomalarga (shu jumladan bir 

martalik parollar, arizalar holati haqidagi bildirishnomalar, imtiyozli huquq haqidagi 

Bildirishnomalarga) nisbatan tatbiq etilmaydi. 

8. Javobgarlikni cheklash 

8.1. Platforma «qanday bo‘lsa, shundayligicha» (as is) taqdim etiladi. Platformani o‘rnatish, 

yangilash, qo‘llab-quvvatlash va undan foydalanish jarayonida yuzaga keladigan muammolar (shu 

jumladan boshqa dasturiy mahsulotlar (paketlar, drayverlar va boshqalar) bilan moslik 

muammolari, Platformadan foydalanish natijalarining Foydalanuvchi kutganiga mos kelmasligi va 

shu kabilar) uchun WAY II javobgar bo‘lmaydi. 

8.2. Foydalanuvchi Platformaning Foydalanuvchi foydalanadigan boshqa dasturiy ta’minot 

bilan mos kelmasligi va ziddiyatlari bilan bog‘liq bo‘lishi mumkin bo‘lgan muammolar uchun 

shaxsan javobgar ekanligini anglaydi. 

8.3. WAY II Platformaning: 

1) Foydalanuvchi talablariga mos kelishini yoki kelgusida mos kelishini; 

2) uzluksiz, tez, ishonchli va xatolarsiz taqdim etilishini kafolatlamaydi. 

8.4. WAY II Platformadan foydalangan holda olingan xizmatlar va ma’lumotlar 

Foydalanuvchining kutganlariga mos kelishini kafolatlamaydi. 



8.5. WAY II Foydalanuvchiga yoki uchinchi shaxslarga ular tomonidan Platformadan 

foydalanish natijasida yoki Platformaning faoliyat ko‘rsatishi munosabati bilan yetkazilgan har 

qanday zararlar, shu jumladan boy berilgan foyda, ma’naviy va boshqa ziyon uchun, shu jumladan 

Platformada joylashtirilgan ma’lumotlarga asoslangan qandaydir qarorlar va harakatlarni qabul 

qilish bilan bog‘liq zararlar uchun javob bermaydi, ularni qoplamaydi va javobgar bo‘lmaydi. 

8.6. WAY II Foydalanuvchi va Sotuvchi o‘rtasida Platformadan foydalanish yo‘li bilan 

tuzilgan bitimlar bo‘yicha, shu jumladan Foydalanuvchi Platformadagi shaxsiy hisobvaraqni 

to‘ldirish uchun foydalanadigan uchinchi shaxslarning xizmatlari (mobil aloqa operatorlari 

xizmatlari, elektron to‘lov tizimlari xizmatlari va shu kabilar) uchun javobgar bo‘lmaydi. 

8.7. WAY II Foydalanuvchi Platformadan foydalangan holda kirish imkoniyatini oladigan 

uchinchi tomon saytlarida joylashtirilgan har qanday ma’lumotlar va materiallar uchun, 

shuningdek bunday saytlar yoki kontentning mavjudligi va Foydalanuvchi tomonidan ulardan 

foydalanish oqibatlari uchun javobgar bo‘lmaydi. 

8.8. WAY II Foydalanuvchining Shaxsiy kabinetida g‘ayriqonuniy harakatlar sodir etishlari 

natijasida Hisob qaydnomasiga kirish imkoniyatini qo‘lga kiritgan uchinchi shaxslar tomonidan 

amalga oshirilgan harakatlar uchun javobgar bo‘lmaydi. 

9. Foydalanuvchilarning murojaatlari va talabnomalari 

9.1. Foydalanuvchilarning murojaatlari mijozlarni qo‘llab-quvvatlash xizmati tomonidan 

info@wayllgroup.com elektron pochta manzili orqali ko‘rib chiqiladi. 

9.2. Agar Foydalanuvchi murojaatni ko‘rib chiqish natijasiga rozi bo‘lmasa, u quyidagi 

usullarda talabnoma bildirishga haqli: 

1) O‘zbekiston Respublikasi pochtasi (uning hududiy bo‘linmalari yoki xizmatlari) 

orqali quyidagi manzilga: O‘zbekiston Respublikasi, Toshkent shahri, Yashnobod tumani, 

Maxtumquli ko‘chasi, 64/2-uy; 

2) qo‘lda qo‘yilgan imzo bilan imzolangan hujjatning elektron tasviri (skani) ko‘rinishida 

info@wayllgroup.com elektron pochtasi orqali. 

9.3. Talabnoma erkin shaklda tuziladi va mazkur Kelishuvning 13-bo‘limida nazarda 

tutilgan tartibda ko‘rib chiqiladi. 

10. Shaxsga doir ma’lumotlar 

10.1. Foydalanuvchining u Shaxsiy kabinetda ko‘rsatadigan shaxsga doir ma’lumotlari 

WAY II tomonidan Platformada joylashtirilgan Maxfiylik siyosati shartlariga muvofiq saqlanadi 

va ularga ishlov beriladi. 

10.2. Foydalanuvchining biometrik shaxsga doir ma’lumotlariga ishlov berish faqat 

Foydalanuvchini identifikatsiya va autentifikatsiya qilish, shuningdek hujjatlarni Elektron 

tasdiqlash orqali imzolash maqsadlarida, Foydalanuvchining alohida ifoda etilgan roziligi asosida 

va O‘zbekiston Respublikasining shaxsga doir ma’lumotlar to‘g‘risidagi qonunchiligida 

belgilangan tartibda amalga oshiriladi. 

11. Intellektual mulk 

11.1. Platformaga bo‘lgan mutlaq huquqlar, shu jumladan, lekin ular bilan cheklanmagan 

holda, domen nomiga, Platformaning joylashtirilgan logotipiga, ma’lumotlar bazalariga, 



Platformadan foydalanishni amalga oshirish imkonini beruvchi barcha texnik ishlanmalarga 

bo‘lgan huquqlar egasi WAY II hisoblanadi. 

11.2. Foydalanuvchi Platformadan mazkur Kelishuvda nazarda tutilmagan usullarda 

foydalanishga, shu jumladan mazkur Kelishuvda nazarda tutilmagan usullarda har qanday shaklda 

ma’lumotlarni olishga haqli emas. 

12. Kelishuvni o‘zgartirish 

12.1. WAY II mazkur Kelishuvga bir tomonlama o‘zgartishlar kiritishga haqli. Kelishuvning 

yangi tahriri Platformada va https://wayll.uz/ manzilida joylashtiriladi, bu haqda Foydalanuvchiga 

Shaxsiy kabinetga bildirishnoma yuboriladi. 

12.2. Kelishuvning yangi tahriri Platformada joylashtirilgan paytdan boshlab kuchga kiradi. 

12.3. Kelishuvning amaldagi tahriri har doim Platformada va https://wayll.uz/ manzilida 

mavjud bo‘ladi. 

13. Nizolarni hal etish 

13.1. I bosqich — WAY II-ning vakolatli shaxslari va Foydalanuvchi ulushini (hissasini) 

sotib olgan yuridik shaxsning ijro etuvchi organi tomonidan, Aktivni sotib olish to‘g‘risidagi bitim 

amalga oshmagan taqdirda esa bunday yuridik shaxs vakilisiz tashkil etiladigan Nizolarni hal etish 

kengashi (bundan buyon matnda Kengash deb yuritiladi). 

13.2. Nizoni Kengash tomonidan ko‘rib chiqish tartibi nizolarni sudgacha hal qilishning 

majburiy tartibi hisoblanadi. Foydalanuvchi nizo va o‘z talablarining batafsil tavsifi bilan WAY 

II-ga yozma ravishda murojaat qilishi lozim. Foydalanuvchining talabnomasi Kengash tomonidan 

Foydalanuvchining talabnomasi olingan paytdan boshlab 1 (bir) oy ichida ko‘rib chiqiladi. 

13.3. Foydalanuvchi talabnomani ko‘rib chiqish sanasi va joyi haqida ko‘rib chiqish 

sanasidan kamida 3 (uch) kalendar kun oldin Shaxsiy kabinetga bildirishnoma yuborish va 

qo‘shimcha ravishda Foydalanuvchi Ro‘yxatdan o‘tishda ko‘rsatgan telefon raqamiga yoki 

Foydalanuvchi talabnomada ko‘rsatgan boshqa raqamga qo‘ng‘iroq qilish orqali xabardor qilinadi. 

Tegishli tarzda xabardor qilingan Foydalanuvchi kelmagan taqdirda Kengash talabnomani uning 

ishtirokisiz ko‘rib chiqishga haqli. 

13.4. Kengash tomonidan qabul qilingan qaror u qabul qilingan sanadan boshlab 5 (besh) 

ish kunidan kechiktirmay Foydalanuvchining Shaxsiy kabinetiga yuboriladi. 

13.5. Agar Kengash Foydalanuvchining talabnomasini mazkur Kelishuvning 13.2-bandida 

nazarda tutilgan muddatda ko‘rib chiqmagan bo‘lsa yoki qaror Foydalanuvchiga 13.4-bandda 

nazarda tutilgan muddatda yuborilmagan bo‘lsa, sudgacha hal qilishning majburiy tartibiga rioya 

qilingan hisoblanadi. 

13.6. II bosqich — agar Foydalanuvchi Kengash qaroridan qanoatlanmasa, u WAY II davlat 

ro‘yxatidan o‘tkazilgan joydagi vakolatli sudga murojaat qilishga haqli. 

13.7. WAY II Foydalanuvchiga nisbatan talablar mavjud bo‘lganda WAY II davlat 

ro‘yxatidan o‘tkazilgan joydagi vakolatli sudga murojaat qiladi. 

13.8. Qo‘llaniladigan huquq — O‘zbekiston Respublikasi qonunchiligi. 



14. Yakunlovchi qoidalar 

14.1. Mazkur Kelishuv Foydalanuvchi Platformada Ro‘yxatdan o‘tgan paytda tuzilgan 

hisoblanadi. 

14.2. Agar biron-bir sababga ko‘ra mazkur Kelishuvning bir yoki bir nechta qoidasi haqiqiy 

emas yoki yuridik kuchga ega emas deb topilsa, bu Kelishuvning qolgan qoidalarining 

haqiqiyligiga yoki qo‘llanilishiga ta’sir ko‘rsatmaydi. 

14.3. Mazkur Kelishuv bir xil yuridik kuchga ega bo‘lgan o‘zbek va rus tillarida tuzilgan. 

Matnlar o‘rtasida tafovut yuzaga kelgan taqdirda rus tilidagi matn ustun kuchga ega bo‘ladi. 

14.4. WAY II tomonidan Foydalanuvchining Shaxsiy kabinetiga yuboriladigan barcha 

bildirishnomalar Shaxsiy kabinetga kelib tushgan paytdan boshlab Foydalanuvchi tomonidan 

olingan hisoblanadi. 


